Vendim nr. 42, datë 19.05.2009

Kolegji i Gjykatës Kushtetuese të Republikës së Shqipërisë, i përbërë nga:


Fehmi Abdiu,


Anëtar i Gjykatës Kushtetuese


Sokol Berberi
,

Anëtar i        “            “


Xhezair Zaganjori,

Anëtar i        “            “
në datën 19.05.2009, mori në shqyrtim paraprak kërkesën me nr.42 Akti, që i përket:

K Ë R K U E S:
GJERGJI HABILAJ
O B J E K T I:
Mospranim i kërkesës së administratorit të Shoqërisë “VEFA” Sh.p.k. në administrim, duke vendosur moskalimin në seancë plenare. 

Kolegji i Gjykatës Kushtetuese, pasi shqyrtoi kërkesën dhe bisedoi çështjen në tërësi,

V Ë R E N:

Para Gjykatës Kushtetuese, me datë 17.04.2009, është paraqitur një kërkesë nga administratori i Shoqërisë “VEFA” Sh.p.k. në administrim, e cila ka për subjekt të interesuar kërkuesin Gjergji Habilaj. Ky i fundit, me kërkesën e tij, kërkon mospranimin për shqyrtim të asaj kërkese, pasi ka të njëjtin objekt me kërkesën e paraqitur prej tij më parë dhe e pushuar, po me kërkesën e tij, nga Gjykata Kushtetuese me vendimin nr.8, datë 12.03.2009. Sipas kërkuesit, ky fakt e bën atë të trajtohet si gjë e gjykuar. Gjithashtu, ai pretendon se kërkesa e paraqitur nga administratori i Shoqërisë “VEFA” Sh.p.k. në administrim është paraqitur jashtë afatit 2 vjeçar të parashikuar nga ligji nr.8577, datë 10.02.2000 “Për organizimin dhe funksionimin e Gjykatës Kushtetuese”.

Kolegji i Gjykatës Kushtetuese çmon, se kërkuesi nuk legjitimohet në kërkimet e tij lidhur me shqyrtimin ose jo të një kërkesë nga kjo Gjykatë. I takon vetëm Gjykatës Kushtetuese të vlerësojë kushtet formale dhe materiale për pranimin e një kërkese për gjykim, mbështetur në dispozitat kushtetuese dhe ligjore të parashikuara për këtë qëllim. Kolegji vlerëson, se megjithë interesin që kërkuesi mund të ketë në çështjen në fjalë, paraqitja e interesave dhe pretendimeve është pjesë e hetimit dhe debatit gjyqësor, ku përcaktohet edhe bazueshmëria e tyre nga Gjykata. Kërkuesi mund t’i paraqesë pretendimet e tij në shqyrtimin gjyqësor, nëse kërkesa e paraqitur nga administratori i Shoqërisë “VEFA”  Sh.p.k. në administrim do të kalojë për gjykim, por nuk mund t’i drejtohet Gjykatës Kushtetuese me pretendimin për mosmarrje në shqyrtim të kërkesave të caktuara, megjithë interesin e tij në proces.

Nisur nga sa më sipër, Kolegji i Gjykatës Kushtetuese çmon se kërkuesi nuk legjitimohet t’i drejtohet kësaj Gjykate me kërkesë.
PËR KËTO ARSYE;

Kolegji i Gjykatës Kushtetuese të Republikës së Shqipërisë, në bazë të nenit 131/f të Kushtetutës së Republikës së Shqipërisë dhe nenit 31 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”,

V E N D O S I:
Moskalimin e çështjes për shqyrtim në seancë plenare.

